
ОИЛАДА ФАРЗАНД ТАРБИЯСИ МУАММОЛАРИ

Маълумки, инсон одоби ва ахлоқи унинг зийнати ҳисобланади. Барча  гўзал 
инсоний фазилатли кишилар жамиятнинг кўрки, маънавий- ижтимоий ҳаётимизнинг 
мазмун-моҳиятини ташкил этади. Ана шундай ижобий хислатлардан бири – инсон-
нинг ўз аҳдига вафо қилмоқлигидир. Шунинг учун ҳам инсоният яралгандан бери 
аҳдига вафо қилиб келаётган инсонлар мард, лафзи ҳалол, сўзида турадиган, гапи 
билан иши мос келадиган инсонлар сифатида улуғланиб келади. 

Инсон ижобий фазилатларининг энг муҳимларидан бири бўлган аҳдига вафо 
қилмоқлик хислати ҳаётда шу қадар аҳамиятлики, бунда инсонлар ўртасидаги меҳр-
муҳаббат, ҳурмат, содиқлик ва садоқат, Ватан, миллат, она табиатга бўлган эъзозу-
эътибор, моддий-маънавий бойликларни сақлаш, асраш, кўпайтириш ҳамда улардан 
тежамкорлик билан фойдаланиш каби жамият ҳаётини гуркираб ўсишига хизмат 
қиладиган омиллар йиғиндиси мужассамлашган. Борингки, ана шу бор-йўғи учта 
товуш бирикмасидан иборат бўлган АҲД сўзининг мазмун-моҳияти инсон гўзал 
фазилатларини намоён этувчи хусусиятга эга. 

Агар жамиятда ана шундай гўзал фазилатли шахслар кўпайса ўша жамият гуллаб-
яшнайди. Савол туғиладики, аҳдига вафо қилмоқлик фазилати қандай шаклланади? 
Жавоб эса оддий, “Қуш уясида кўрганини қилади”, яъни шахсдаги ҳар қандай ижо-
бий ва салбий фазилатларнинг манба-ўчоғи оила ҳисобланади. Олимларнинг эътироф 
этишларича, оилада тарбияланаётган бола онгининг етмиш фоизи беш ёшгача шак-
лланиб улгуради. Қолган қисмини у таълим-тарбия муассасаларида эгаллайди. 

Келинг, биз оилада, ота-она бағрида ўсиб-улғаяётган бола тақдири, унинг кела-
жаги ҳақида фикрлашайлик. Маълумки, ота ўғил учун, она қиз бола учун ҳар томон-
лама намуна ҳисобланади. Айтайлик, оилада отанинг ўрни, қадр-қиммати, салоҳияти 
юқори. Оилавий тартиб-интизомни маънавиятли-маърифатли ота назорат қилади. 
Ҳар бир айтилган сўзга амал қилинади, ваъдага вафо қилинади. Агар ота ҳали мак-
таб ёшига етмаган ўғли ёки қизига бирор ўйинчоқни олиб бериш, ёхуд фарзандла-
рини сайр-саёҳатларга олиб чиқишни ваъда қилса, уни албатта бажаради. Ўзининг 
бу ҳаракати билан ота фарзандларига ўрнак-намуна бўла олади. Фарзандларида ҳам 
худди шундай ижобий сифатлар камол топиб бораверади.

Энди шу ҳолатнинг акси бўлсачи, унда нима бўлади? Афсуски, оилада фар-
занд тарбиясида йўл қўйилаётган хатонинг энг даҳшатлиси ҳам ана шунда. Фикри-

мизни тасдиқлаш мақсадида юқорида келтирилган “Қуш уясида кўрганини қилади” 
мақолимизни яна бир бор эслашга тўғри келади. Хотирингиз жам бўлсинки, оилада 
ёлғончилик, ваъдавозлик, аҳдига вафо қилмаслик ҳукм сураётган бўлса, ўша оилада 
вояга етиб келаётган боладан сиз ўзгача ижобий сифатларни кутишингизга ҳожат 
йўқ. Тўғри, моддий таъминланганлик жиҳатидан турли-туман оилалар бор. Фар-
зандингиз истаган нарсани ўша заҳоти олиб бора олмаслик мумкин. Бунинг учун 
имкониятингизга мурожаат қилинг ва фарзандингизга тушунтиринг.Унинг хоҳиш-
истагини қондириш муддатини билдириб, айни пайтдаги шароитингизни тушунти-
ринг ва албатта ўша қилган ваъдангизни устидан чиқинг. Бу билан сиз нафақат виж-
донингиз олдида хижолат чекмайсиз, балки фарзандингизда ҳам ўзингиздаги ижобий 
сифатларни камол топтириб борасиз. Ота-она сифатида фарзандларингиз олдида 
обрў-эътиборингиз ошиб боради, уларнинг сизга нисбатан меҳр-муҳаббати жўшиб, 
қадр топиб борасиз. Улар ўсиб-улғайиб, камолга етганда сиз уларга қанчалик эъти-
борли бўлган бўлсангиз, улар ҳам ўз навбатида сизга нисбатан яна кўпроқ эътиборли 
бўладилар. Баъзида ёши бир жойга бориб қолган инсонлар фарзандларидан нолиб 
қолсалар, беихтиёр “сиз унга болалигида меҳр берганмидингиз”, дегинг келади.

Кимдир айтмоқчи бўлар, сизга айтиш осон-да, амалга ошириш қийин, деб. 
Ҳа, жуда тўғри. Ҳеч ким фарзанду-аржумандларини ёмон инсонлар бўлишини 
хоҳламайди. Бу ҳақиқат, исбот талаб қилмайдиган аксиома. Аммо, жуда кўпчилик 
ота-оналар кундалик турмушда ўзларининг фарзанд тарбияси соҳасидаги фаолият-
ларини назорат қилиш малакасига эга эмаслар. Оилавий тарбияда йўл қўйилаётган 
ҳамма хато-камчиликлар ана шундан келиб чиқмоқда ва гуркираб давом этмоқда. 
Ушбу сатрларни ўқиган бўлсангиз ўзингизни бир силкитиб ташлангда оилангиздаги 
ўз хатти-ҳаракатларингизни танқидий таҳлилдан ўтказинг. Агар сиз масалага жид-
дий ёндашиб, фаолиятингизга объектив баҳо беролсангиз, болангиз одоб-ахлоқидаги 
нуқсонларнинг келиб чиқишида ўзингиз айбдор эканлигингизга имон келтирасиз. 
Чунки, сиз унинг олдида бебурдликка йўл қўйгансиз. Унинг талаб ва истаклари, 
эҳтиёжларига бефарқ бўлгансиз. Бола бечора ўз ёғига ўзи қоврилиб, охир-оқибат 
сизга дардини айтмай қўйган, барибир ота-онам мени хоҳиш-истакларимни ино-
батга олмайди, деб дардини ичига ютиб, қайсарлик ва ўжарликни ўзининг ҳимоявий 
қуролига айлантирган. Агар ота-она бола ҳуқуқларини поймол қилмаганида, унга 
паст назар билан қарамаганида юқоридаги ҳолат келиб чиқмаган бўлур эди. Сиз 
ота-она сифатида шундай йўл тутингки, фарзандингиз сизни чин дилидан севсин, 
ҳар доим сизга интилиб, ўрнак олиб яшашни ўргансин, ота-онаси билан фахрла-
ниш туйғусини ҳис қилсин.У сизни фақат моддий таъминотчи сифатида эмас, балки 
ўзининг борлиғи, шоҳи-жаҳони, деб соғиниб улғайсин. Ана шундагина атрофдаги-
ларни ҳаваси келадиган сизнинг намунавий оилангизда камол топган дилбандингиз 
қалбида сизга нисбатан чексиз меҳр-муҳаббат, умрбод қарздорлик бурчини чуқур 
англаш ҳисси камол топади. Бу борада ота-боболаримизнинг узоқ ўтмишдаги тажри-
баларидан фойдаланиш масалага янада ойдинлик киритади.

Шуни билингки, бола оиланинг тенг ҳуқуқли аъзоси, унинг ҳуқуқлари поймол 
этилмаслиги, у эркин, ўринсиз таъна-дашномларсиз ўсиб-улғайиши зарур. Оилада асло 
адолатсизликка йўл қўйманг. Мабодо, фарзандингиз бирор нотўғри хатти-ҳаракатлар, 
одобсизлик қилиб қўйган бўлса, аввал унинг сабабларини аниқлашга ҳаракат қилинг, 
жазолашга ошиқманг. Унинг ножўяли хатта-ҳаракатларига ўзи сабабчи бўлиб, атай-
лаб қилган бўлсагина жазоланг. Жазо асло танга зарар етказадиган бўлиши мумкин 
эмас. Халқимизда “Сўксанг бети қотади, урсанг эти қотади” деган ҳикмат бор. Сиз 
болангизга тан жазосини бериб ҳеч қачон уни тўғри йўлга сололмайсиз. Ўғил болалар 

билан ота, қизлар билан она фикрдош-сирдош бўлишлари, бола кўнглидаги хоҳиш-
истакларини ҳеч тортинмай изҳор этишга ўргатинг. Оилада шундай маънавий муҳит 
яратиш лозимки, ҳамма ўз эрк-ҳуқуқи доирасида фаолият олиб борсин. Ҳеч қачон 
бола фикрини бўғмаслик, унинг фикрлари нотўғри бўлган тақдирда ҳам охиригача 
тинглаш ва ётиғи билан тушунтиришдан эринмаслик керак. Ана шундагина ҳар бир 
оиладан юксак маънавиятли, иродаси бутун, замонавий баркамол шахс камол топади. 

Биринчи Президентимиз Ислом Каримов “Ҳар қайси миллатнинг ўзига хос 
маънавиятини шакллантириш ва юксалтиришда, ҳеч шубҳасиз, оиланинг ўрни 
беқиёсдир. Чунки инсоннинг энг соф ва покиза туйғулари, илк ҳаётий тушунча ва 
тасаввурлари биринчи галда оила бағрида шаклланади. Боланинг характери, табиати 
ва дунёқарашини белгилайдиган маънавий мезон ва қарашлар – яхшилик ваэзгулик, 
олижаноблик ва меҳр-оқибат, ор-номус ва андиша каби муқаддас тушунчаларнинг 
пойдевори оила шароитида қарор топиши табиийдир”, деб ёзади “Юксак маънавият 
– енгилмас куч” асарида.

Юқоридаги тавсияларга амал қилиш оилада фарзанд тарбиясини тўғри ташкил 
этиш учун хизмат қилишига ишонамиз. Чунки кўп йиллик илмий изланишлар ва 
ҳаётий тажрибаларимиз ана шундай хулосаларни чиқаришимизга асос бўлди.

РЕЗЮМЕ
Мазкур мақолада оилада фарзанд тарбиясининг муҳим жиҳатлари ёритилиб, ота-оналар 

учун тавсиялар берилган.
РЕЗЮМЕ

В статье освещены важные аспекты воспитания ребенка в семье.
SUMMARY

The article highlights the important aspects of raising a child in the family.

Ватан атамаси аслида арабча сўзи бўлиб, она-юрт маьносини билдиради. Ватан 
тушунчаси кенг маънода ва тор маънода ҳам қўлланилади. Халқ вакиллари жамул-
жам яшаб турган, уларнинг аждодлари азал-азалдан истиқомат қилган ҳудуд назарда 
тутилса, бу кенг маънодаги тушунча. Киши туғилиб ўсган уй, маҳалла, қишлоқ 


